
Kirish. Aytish lozimki, respublikamizda yuksak intellektual salohiyatga ega boʻlgan 

mutaxassislar tayyorlash masalasiga davlat siyosati darajasida qaralib kelinadi. Xususan, 

“2022-2026 yillarga moʻljallangan Yangi Oʻzbekistonning Taraqqiyot strategiyasi”da taʼlim 

sifatini yaxshilash boʻyicha eng birlamchi vazifalar belgilab beriladi [1]. Mazkur tarixiy 

hujjatdan kelib chiqib, boʻlajak oʻqituvchilarning ijodiy-metodik faoliyatini va kasbiy faoliyatga 

tayyorlik darajasini integrativ yondashuv asosida rivojlantirish, bu maqsadga qaratilgan ilmiy 

tadqiqotlar koʻlamini kengaytirish va ularning samaradorligini oshirish, integrativ 

yondashuvni qoʻllashga qaratilgan yangi pedagogik shart-sharoitlarni ishlab chiqish bugungi 

kun mutaxassislari va tadqiqotchilari oldida turgan eng muhim vazifalar sanaladi. 

Zamonaviy taʼlimning asosiy vazifalaridan biri har bir oʻquvchining salohiyatini, ichki 

imkoniyatlarini, ijodiy qobiliyatini yuzaga chiqarish orqali ularning mustaqil bilim topish va 

oʻzlashtirish koʻnikmalariga ega boʻla borishlari uchun ijodiy muhit yaratishdan iboratdir. 

Oʻquvchi shaxs sifatida shakllana borib, oʻz oldiga maqsad qoʻyish, qoʻyilgan maqsadga erishish 

uchun vazifalarni rejalashtirish, bajarilishi lozim boʻlgan vazifalar bilan bogʻliq oʻquv-taʼlimiy 

muammolarni mustaqil tarzda hal eta olishdek fazilatlarni oʻzlashtirishiga erishishi yuqorida 

keltirilgan asosiy maqsadlarga uygʻun vazifalardir. Umumiy holda aytganda, umumtaʼlim 

maktabi universal bilim, koʻnikma, mahorat va malakalarni egallashning usullarini 

oʻquvchining oʻzi izlashi va topishi uchun zarur boʻlgan muhit va shart-sharoitlar rejali, 

maqsadli mujassamlashtirilgan muassasadir. Aytib oʻtilgan muhit va shart-sharoitlardan 

samarali natija olish uchun amalga oshiriladigan oʻquv-taʼlimiy va tarbiyaviy ishlarning asl 

mohiyatini yaxlit koʻrinishda quyidagicha ifodalash mumkin: “Maktab oʻquvchilarning oʻquv-

bilish faoliyatini mustaqil tashkil eta olishlari va bu borada tajriba orttira borishlari, shaxsiy 

masʼuliyatni his etishlari, yaʼni eng muhim kompetensiyalarga ega boʻlishlari uchun dastlabki 

poydevor boʻlib xizmat qilmogʻi kerak” [2].  

Adabiyotlar tahlili. Taʼkidlash kerakki, mutaxassis ushbu oʻrinda maktabdagi taʼlim-

tarbiya jarayonining eng dastlabki davrini, yaʼni boshlangʻich taʼlimni nazarda tutgan. Yuqorida 

koʻrsatib oʻtilgan vazifalarni ijobiy hal etishda maktab eng birlamchi va asosiy vosita boʻlgani 

holda, pirovard natijaga taʼsir etuvchi qator faktorlar ham mavjud. Mazkur faktorlarga 

quyidagilarni kiritish mumkin:  

- umumtaʼlim maktabida ilmiy-ijodiy muhitning mavjudligi;  

- taʼlimiy-kommunikativ sharoitlarning rivojlanganligi;  

- umumtaʼlim maktabidagi moddiy-texnik bazaning zamonaviy taʼlim tizimi talablariga 

muvofiqlik darajasi; 

- boshlangʻich sinf oʻquvchisining kasbiy tayyorlanganligi va shu kabilardir. [3] Sanab 

oʻtilgan faktorlarning dastlabki uchtasi bizning tadqiqotlarimiz doirasida oʻrganiladigan masala 

mavzusiga bilvosita aloqador boʻlgani holda, mazkur faktorlarning boshlangʻich sinf 

oʻqituvchisining kasbiy tayyorlanganlik darajasiga taʼsiri yetarlicha oʻrganilganini hisobga olib, 

qayd etamizki, biz uchun umumtaʼlim maktablarining boshlangʻich sinflarida bajarilishi lozim 

boʻlgan asosiy vazifalarga taʼsir etuvchi faktorlardan eng asosiysi va qolaversa, muayyan 

maʼnoda individual hal etilishi mumkin boʻlgan faktor hisoblangan “boshlangʻich sinf 

oʻquvchisining kasbiy tayyorlanganlik” faktori muhim sanaladi. Shu jihatdan, zamonaviy 

sharoitlarda boshlangʻich sinf oʻqituvchilarining ijodiy qobiliyatini rivojlantirish har 

tomonlama barkamol shaxsni tarbiyalashdek muhim masalani hal etishning poydevori sifatida 

qaraladi. Negaki, “boshlangʻich taʼlim uzluksiz taʼlim tizimidagi dastlabki, binobarin, hal 

qiluvchi bosqich hisoblanib, aynan mazkur bosqichga xos davrda asosiy ilmiy bilimlarning 

egallanishi, individual ijodiy qobiliyatning rivojlanishi, jismoniy, aqliy va madaniy jihatdan 

shakllana borish kabi muhim jarayonlarga tamal toshi qoʻyiladi” [4].  

Taʼlim sifatini yanada yaxshilash koʻp jihatdan boshlangʻich sinf oʻqituvchisining bilish 

va ijodiy salohiyatini yuzaga chiqarish, intellektual darajasini koʻtarish, umumiy tarzda esa 

uning kompetentliligini yuksaltirish kabi masalalarning yechimiga bogʻliq. Aytish kerakki, 

yuqorida koʻrsatib oʻtilgan masalalarning yechimini izlash dunyoning deyarli barcha 

mamlakatlarda pedagogika va metodika sohasidagi tadqiqotlarning bosh maqsadlaridan biri 

hisoblanadi. Zamonaviy oliy taʼlim muassasalari bu borada oʻz oldiga talabalarni 

ijtimoiylashtirish vazifasini qoʻyadi va ayni vaqtda, jamiyatning oʻzgarib borayotgan 

sharoitlarini hisobga oladi. Shundan kelib chiqib, biz ham boshlangʻich sinf oʻqituvchilarning 

ijodiy qobiliyatini rivojlantirish, kompetentligini yuksaltirish masalasi boʻlajak oʻqituvchilarni 

tayyorlash masalasiga jiddiy eʼtibor qaratish bilan mazmunan bir xil ahamiyatga ega deb ayta 

olamiz. OTM bitiruvchisida shakllangan kompetensiyaviylik va kompetensiyalar esa pedagogik 

amaliyot davrida ilmiy-ijodiy qobiliyat va kasbiy kompetensiyalarning muhim komponentlari 

sifatida davomli rivojlana boradi. 

Sohaga oid adabiyotlarda garchi “metodik faoliyat”, “ilmiy-metodik faoliyat”, “ijodiy 

faoliyat” tushunchalari keng qoʻllanilsa-da, “ijodiy-metodik faoliyat” tushunchasining 

mohiyatini ochib berishga qaratilgan talqinlar va mazkur tushunchaga berilgan taʼriflar deyarli 

uchramaydi. Buning sababi “ijod” fenomenining barcha faoliyat tur va koʻrinishlariga xos 

ekanligida deb hisoblaymiz (yaʼni, ilmiy-ijodiy faoliyat, ijodiy tadqiqot faoliyati, ijodiy-

kommunikativ faoliyat va shu kabilar singari) hamda ushbu fikrdan kelib chiqib, tadqiqotimiz 

davomida qoʻllaniladigan “ijodiy-metodik faoliyat” tushunchasiga ijodiy faoliyat va metodik 

faoliyatlarning inʼikosi, maqsad va mohiyat nuqtai nazaridan mujassamlashgan shaklidagi xos 

faoliyat turi sifatida qaraymiz. Binobarin, “ijodiy-metodik faoliyat” tushunchasining tub 

mohiyatini oydinlashtirish va uning pedagogik amaliyotdagi ahamiyatini baholash uchun ijod 

va metodik faoliyat tushunchalariga mufassal toʻxtalib oʻtamiz. 

Tadqiqot metodologiyasi. Mamlakatimiz taʼlim tizimida metodik faoliyat 

tushunchasining pedagogik amaliyotda keng qoʻllanila boshlanishi mustaqillik bilan bogʻliq 

ijtimoiy-siyosiy oʻzgarishlar natijasida taʼlim tizimida boshlangan tub islohotlar davriga toʻgʻri 

keladi.  

Boshlangʻich sinf oʻqituvchisining metodik faoliyati unda metodik mahoratlar 

shakllanishining amaliyotda namoyon boʻlishi va oʻquv-tarbiya jarayonlarida takomillashib 

borishi, demakdir. Taʼlim sohasida kechayotgan har qanday oʻzgarish va yangilanish metodik 

mahoratlar doirasining kengayib borishiga turtki boʻladi, shu barobarida, boshlangʻich sinf 

oʻqituvchining metodik mahoratlari doirasining kengayib borishi, oʻz navbatida, uning yangilik 

va oʻzgarishlarni qabul qiluvchanligini va yangilangan taʼlim muhitiga moslashib 

boruvchanligini taʼminlaydi. [5] 

Zamonaviy metodika, pedagogika fanlari nuqtai nazaridan, boshlangʻich sinf oʻqituvchisi 

oʻz metodik mahoratlarini kengaytirib, takomillashtirib borishi uchun metodik faoliyatning 

quyidagi umumlashtirilgan mexanizmlarini oʻzlashtirishi lozim boʻladi: 

- oʻquv ishlarini tashkillashtirish va oʻquvchilarda motivatsiya uygʻotishning dastlabki 

tajribalarini oʻzlashtirish;  

- mavjud usullardan foydalanib, birlamchi kommunikativ aloqalarni yoʻlga qoʻyish 

asnosida navbatdagi harakatlarning individual algoritmini ishlab chiqish;  

- oʻz faoliyatini muntazam nazorat qilish, tuzatish, oʻzgartirish va yangiliklar kiritib 

borish;  

- oʻz-oʻzini rivojlantirishning mavjud usullarini takomillashtirish va yangi usullar izlash. 

[6]  

Shunday qilib, metodik faoliyat deganda biz oʻqituvchining muayyan fan boʻyicha oʻquv 

va taʼlim-tarbiya jarayonlarini samarali tarzda amalga oshirishiga qaratilgan loyihalash, oʻquv-

taʼlimiy vositalarni konstruksiyalash va ishlab chiqishdan iborat kasbiy faoliyatini tushunamiz. 

Zamonaviy taʼlim tizimida metodik faoliyatni olib borish fikrlash, variativ tavsiyalar orasidan 

maqbulini tanlash, “oʻqituvchi-oʻquvchilar” tartibidagi kommunikativ aloqalarni 

muvofiqlashtirib borish, oʻquvchilarning ichki salohiyatini yuzaga chiqarishga qaratilgan 

izlanishlar va tadqiqotlar singari qobiliyat talab qiluvchi aqliy-fikriy harakatlarni talab qiluvchi 

murakkab jarayondir [7]. 

Tahlillar va natijalar. N.YE.Erganova, V.I.Kuznetsov, N.O.Nikandrov kabi tadqiqotchilar 

boshlangʻich sinf oʻqituvchilarining metodik faoliyati taʼlim tizimiga qoʻyiladigan zamonaviy 

talablarning mazmunidan kelib chiqqan holda, quyidagi muhim jihatlarda namoyon boʻlishi 

lozim deb hisoblaydilar: 

- oʻquv-dasturiy hujjatlar va metodik majmualarning tahlilini amalga oshirish;  

- oʻqitishning variativ tizim va majmualarini tahlil etish asosida maqbul tizimni tanlash;  

- fanga oid oʻquv materiallarining metodik tahlil etish;  

- darslar tizimini maqsad va natijalarni taqalashtirgan holda rejalashtirish;  

- dars davomida oʻquv axborotlari va mavzuga oid maʼlumotlarni taqdim etishning 

tartibini qurish va modellashtirish; 

- oʻquvchilarning oʻquv-bilish faoliyatini modellashtira olish;  

- oʻquv faoliyatini boshqarish va nazorat qilishning shakl va koʻrinishlarini ishlab 

chiqish;  

- dars mashgʻuloti davomidagi motivatsiyaviy jarayonlarni qurish va boshqarish;  

- dars mashgʻulotiga tayyorlanish va uni oʻtkazish davomida refleksiv muhit yaratish va 

shu kabilardir [8].  

Ijodiy-metodik faoliyatning negiziy asosi deb qaraladigan “ijod” fenomeni bir qadar 

murakkab tushuncha hisoblanadi. Falsafiy va pedagogik-psixologik adabiyotlarda ijod inson 

yoki insonlar guruhining obyektiv va subyektiv jihatdan yangi moddiy, intellektual va maʼnaviy 

neʼmatlar yaratishga qaratilgan faoliyati, deya tavsif etiladi.[9] 

Ijod avval insonning botinida tugʻiladi va subyektiv jihatdan yangi intellektual, moddiy 

va maʼnaviy mahsulot yaratish jarayonida oʻz bilim, mahorat, koʻnikma, tashqi olam haqidagi 

tasavvur, borliqni idrok etishdagi tajribasi, salohiyati, kompetensiyalari – barcha-barchasini 

namoyon etadi. Ijod mahsulini yaratish jarayonida mohiyatan ilmiy tadqiqotga xos boʻlgan 

barcha usullar – tahlil, mulohaza, kuzatish, boshqalar tajribalarini tanqidiy-tahliliy oʻrganish, 

qiyoslash, mantiqiy xulosalar asosida farazlar ilgari surish, farazni asoslab berish uchun dalillar 

axtarish, dalillarni argumentlash va shu kabi psixologik-intellektual harakatlar sodir etiladi. 

“Ijod” tushunchasi haqida koʻplab taʼriflar, uning mohiyatiga qaratilgan yondashuvlar 

mavjudligiga qaramasdan, uni konseptual anglash masalasida ayrim noaniqliklar ham yoʻq 

emas: mazkur fenomenning mohiyati qandayligi haqidagi savob oʻz toʻliq javobini topgan emas. 

Biz aynan pedagogika sohasidagi, yanayam aniqrogʻi, boshlangʻich sinf oʻqituvchisining ijodiy-

metodik faoliyati uchun negiziy asos vazifasini oʻtashi lozim boʻlgan ijod hodisasi haqida 

tadqiqotlarimiz uchun muhim xulosa chiqarmoqchi ekanmiz, mazkur savolning javobini 

oydinlashtirishimiz zarur boʻladi. 

Xoʻsh, ijod – borliqning inson tasavvurida aks etishimi, shaxs xususiyatlarining 

rivojlanishimi, faoliyat turi yoki maʼlum faoliyatning tashkil etuvchi komponentimi? Ijodni 

hayotning alohida jarayonlar asnosida kechadigan shakli deya tavsif etuvchi qarashlar ham bor.  

Insonning oʻz-oʻzini anglashi uning oʻzi yaratgan obyektlardan iborat olam vositasida 

kechadi. Insonning mohiyati nimadir yaratish, qurish, bunyod etish, ishlab chiqarish kabi 

faoliyat orqali belgilanishi natijasida u mazkur mahsulotlarning yanada mukammal boʻlishini 

istaydi. Bu istak unda motivatsiya uygʻotadi. Bu doimiy takrorlanuvchi fikrdan shunday 

xulosaga kelish mumkinki, birinchidan, ijod fenomeni aynan muayyan faoliyat bilan 

uygʻunlikdagina mavjud: faoliyatsiz ijod boʻlishi qatʼiyan mumkin emas va ikkinchidan, ijod 

insonning u oʻzi yaratgan (qurgan, barpo etgan, ishlab chiqargan va shu kabilar) obyektlarni 

mukammallashtirish zarurati natijasida hosil boʻlgan motivatsiyaning natijasidir. Uchinchi 

xulosa shuki, insonning shaxsiy va kasbiy sifatlari, xususiyatlari, oʻziga xosliklari, ichki 

salohiyati, iqtidori faoliyat koʻrsatish davomida rivojlanadi va aynan mukammallashtirish 

motivatsiyasi vositasida maʼlum maʼnoda umumlashadi, yaʼni ijod insonning butun potensialini, 

ichki salohiyatini talab qiluvchi hodisadir. Demak, ijodni motivatsiya asnosida olib boriladigan 

faoliyat davomida insonning barcha (ochilgan va ochilmagan) xususiyatlar ining namoyon 

boʻlish hodisasi, deya tavsif etgan talqinni qabul qilishimiz tadqiqotlarimizda koʻzda tutilgan 

maqsadlariga muvofiq keladi. 

Yuqorida “metodik faoliyat” va “ijodiy faoliyat” tushunchalariga berilgan taʼriflarni 

umumlashtirib, ijodiy-metodik faoliyatning maqsadi, mohiyati va uni amalga oshirish asnosida 

bajariladigan taʼlimiy va tarbiyaviy vazifalar haqida zarur xulosalar chiqarishimiz mumkin.  

Boshlangʻich sinf oʻqituvchining ijodiy-metodik faoliyatga tayyorligi boshlangʻich taʼlim 

tizimiga davlat va jamoatchilik tomonidan qoʻyilayotgan zamonaviy talablar va ijtimoiy 

ehtiyojlarga javob sifatida qaralmogʻi lozim. Mazkur masalaga oid mulohazalarni bildirishdan 

avval, biz boshlangʻich sinf oʻqituvchisining ijodiy-metodik faoliyatga tayyorlik darajasini 

belgilovchi mezonlarga toʻxtalib oʻtishimiz lozim. Savol anʼanaviy tarzda qoʻyiladi: yaʼni biz 

qanday shaxsiy va kasbiy sifatlarga ega boʻlgan boshlangʻich sinf oʻqituvchisini ijojiy-metodik 

jihatdan tayyorlangan deb ayta olamiz? 

Birinchi galda, oʻqituvchi bu sohadagi pedagogik jarayonlarning metodologik negizi 

haqida yetarlicha bilim va koʻnikmalarga ega boʻlishi lozim. Shuningdek boshlangʻich sinf 

oʻqituvchisi: 

- taʼlim tizimi va oʻqitishning tamoyillari, shakl, metod, texnologiyalari hamda ilmiy 

bilishning vositalarini chuqur tahlil eta olishi; 

- pedagogik jarayonlardagi tendensiyalar, gʻoyalar, mavjud voqeliklarni teran anglashi, 

baholay olishi va oʻz faoliyatiga tatbiq qila bilishi; 

- oʻquv maqsadlari bilan bogʻliq pedagogik va taʼlimiy vazifalarni loyihalashtirish 

koʻnikmalariga ega boʻlishi lozim boʻladi [ 10] 

Pedagogik jarayonlarning metodologik negizi pedagogika nazariyasining tuzilmasi, 

asoslari, joriy etiladigan yondashuvlar tamoyillari, bilimlarni oʻzlashtirish usullari haqidagi 

bilimlardan iboratdir. 

Xulosalar. Pedagogning ijodiy-metodik faoliyati haqida gap ketar ekan, aytishimiz 

lozimki, mazkur faoliyatning asosiy yoʻnalishi shaxsning (yaʼni oʻqituvchining) oʻz kasbiga, 

faoliyat obyektiga (yaʼni taʼlim-tarbiya jarayonlariga), pedagogik bilim va malakalarni 

oʻzlashtirishga, oʻz shaxsiy va kasbiy sifatlarini rivojlantirishga qiziqishlarida namoyon boʻladi. 

Boshlangʻich sinf oʻqituvchilarining ijodiy-metodik faoliyatini koʻrsatuvchi alomatlar, 

belgilarni oʻrganish va tadqiq etish natijasida shu narsa aniq boʻldiki, ijodiy-metodik jihatdan 

individual oʻqituvchilarni quyidagi sifatlar birlashtirib turadi: 

- pedagogik jarayon ishtirokchilariga shaxs sifatida qiziqish; 

- bir-birlarini tez tushunish;  

- har qanday mazmundagi yangilikni izlanishga undovchi omil sifatida qabul qilish;  

- oʻquvchilar bilan muloqotni qadriyat darajasiga koʻtarish va shu kabi zohiriy 

alomatlardir. 

Boʻlajak boshlangʻich sinf oʻqituvchining faoliyatidagi ijodiylik, ijodiy-metodik tayyorlik, 

kompetensiya, kompetentlilik kabi sifat va xususiyatlar uning shaxsiy sifatlari bilan 

uygʻunlashadi va uning pedagogik faoliyatga tayyorlik darajasini belgilaydi. Maqolamizda 

boʻlajak boshlangʻich sinf oʻqituvchisi oʻz faoliyati davrida bu sifatlarga ega boʻla borishi va har 

qanday sifat (qobiliyat, iqtidor)ning shakllanishi uchun metodologik negizga ega boʻlgan 

pedagogik muhit va shart-sharoitlar lozimligini asoslab berildi. 

